
Тұлғаға бағытталған білім мен тәрбие берудің маңызы  
  Шетелдік және отандық педагогикалық теориялар кәсіби білім берудегі бірқатар әдіснамалық тәсілдерге басымдық танытады. Соның ішінде тұлғалық, атап айтқанда, тұлғаға бағытталған тәсіл білім алушының субъективті позициясын іске асыруды, тұлғалық дамуына ықпал етуді және тұлғалық қабілеттері мен мүмкіндіктерін ашуға жағдай жасауды көздейді. 
  
Әлемдік педагогикада тұлғаға бағытталған оқыту тәсілінің даму тарихына көз жіберсек, ұлы чех ағартушысы, педагогы Я.А. Коменскийдің педагогтік қызметінен осы тәсілдің басты қағидаларын байқауға болады. Оның педагогтік көзқарасы бойынша, білім мен тәрбие беру үдерісінде балалардың жас пен тұлғалық ерекшеліктері ескерілуі тиіс. 

   Ресейлік педагогика классигі К.Д. Ушинский балалармен даралап тіл табысудың педагогикалық тәсілдерінің әдіснамасын жасап, пайдалы әдеттерді тәрбиелеу бойынша алдын алу жұмыстарының негізін қалады. «Адам тәрбиенің құралы ретінде» атты еңбегінде ол педагогиканың адамды жан-жақты тәрбиелеуді  қаласа, онда ол, ең алдымен, оны жан-жақты танып білуі тиіс екендігін жазған [1, 1 т., 23 б.]. Бұл жерде тәрбие мен білім беру үдерісіндегі жеке қабілеттер мен қызығушылықтарды ескеру туралы сөз қозғалғандығы анық. 
ХІХ ғасырдағы Ресейдің педагогтары мен қоғам қайраткерлері балалардың жеке даралығына назар аудару туралы теориялық-педагогикалық тұжырымдаманың негізін салды. А.И. Герцен, В.Г. Белинский,                   Н.Г. Чернышевский, Л.Н. Толстой,  Н.А. Добролюбов сынды қаламгерлердің еңбектерінде адамның даралығын, оның белгілі бір қасиеттері мен қабілеттерін дамыту туралы мәселеге баса назар аударылғандығын атап өту қажет. 
Л.Н. Толстой баланы еркіндікте тәрбиелеу мектебінің алғашқы теоретиктерінің бірі ретінде осы мәселе жайында тұшымды пікірлер жазған [2]. Л.Н. Толстой өз педагогикалық ұстанымында  адам даралығының түрлі қырларына тоқталып, тұлғаға өзгеруші феномен ретінде айрықша назар аударған.

 ХХ ғасырдың басында даралықтың түрлі белгілері мен қырларын зерттеу аясында «тұлға» ұғымын анықтауға алғашқы ғылыми талпыныстар жасалды. Тұлғаға бағытталған оқыту теориясы ХХ ғасырдың 90-жылдары қалыптасты. Аталмыш тәсілдің негізгі қағидаларын жинақтайық.
Қоғамдағы демократиялық бағыт, қоғамдық сана мен әлеуметтік өзара қатынастарды ізгілендіру қағидасы адамды қоғамның дамуындағы негізгі мақсат, ең жоғарғы құндылық ретінде қарастырады. Қазіргі заманғы жағдайда тұлғаға бағытталған тәсіл адамды тұлға ретінде мойындайтын, оның еркіндігін, барлық қабілеттерін дамытуы мен көрсетуін ескеретін ізгілік қағидасына негізделеді. Тұлғаға бағытталған білім берудің мақсаты – қоғамдық қатынастардың субъектісі ретінде тұлғаның дамуы мен қалыптасуына оңтайлы жағдай жасау. Сондықтан да тұлғаға бағытталған оқыту бүгінгі таңдағы әлемдік білім беру жүйесін дамытудың жетекші бағыттарының бірі болып саналады.
  Тұлғаға бағытталған оқытудың дәстүрлі оқыту тәсілінен басты айырмашылығы: дәстүрлі тәсіл бойынша оқыту пәнге бағытталса, тұлғаға бағытталған тәсіл бойынша оқыту тұлғаның барлық мүмкіндіктері мен қабілеттерін ескере отырып, оның жеке ерекшеліктерін дамытуға қажетті жағдайлар жасауды мақсат тұтады.  
В.В. Сериков тұлғаға бағытталған білім берудің мазмұндық негіздерін жасады. Оның тұжырымына сәйкес аталмыш тәсіл ең алдымен білім алушының тұлғалық дамуын, шығармашылығын, сыншылығын дамытуды көздейді.  
Педагог, тұлғаға бағытталған оқытудың өкілі И.С. Якиманская осы бағытқа қатысты ойын былайша түйіндейді: «оқушыны бүкіл білім беру үдерісінің негізгі қатысушы тұлғасы ретінде мойындаудың өзі тұлғаға бағытталған педагогиканы білдіреді» [3, 16-18 б.]. Бұл тұжырым педагогика мен психологияның гуманитарлық бағытыныың дамуы аясында тұлғаға бағытталған оқытудың барлық мүмкіндіктерін ашып көрсете бермейтіндігін атап өткен жөн. Алайда, қазіргі кезеңде зерттеушілер тұлғаға бағытталған оқыту тұжырымдамасын одан әрі дамытып, кеңейтуге талпыныс жасауда және бұл тәсілдің теориясы бірқатар зерттеулерде көрініс тапқан.

Тұлға бүкіл білім беру үдерісінің тиімділігін бағалау критерийі, мақсаты, субъектісі, нәтижесіне айналады. Басқаша айтқанда, тұлғаға бағытталған тәсілде білім алушының тұлғасы білім беру жүйесінің басты нысанына айналып, оның дамуына, табиғи мүмкіндіктерінің іске асырылуына қолайлы жағдай жасауға басты назар аударылады. Осы ретте білім алушы субъект ғана емес, білім беру жүйесінің мақсаты болып табылады. 
Білім берудегі өзара қарым-қатынаста, өзара қимылда, сұқбатта субъект-субъектілік қатынастар басымдық танытады. Бүгінгі таңда студент педагогикалық үдерістің тең құқылы серіктесі, әрі қатысушысы болып табылады. Оның белсенділігі мен ынтасының, шығармашылығының арқасында оқу-тәрбие үдерісін жүзеге асыра аламыз. Білім алушы педагогпен қатар білім мен тәрбие беру үдерісін құрушы субъект болып табылады. Педагогикалық біртұтас үдеріс педагог пен білім алушы қызметінің нысанына айналады. 
Тұлғаға бағытталған тәсілдің негізгі басымдықтары ретінде төмендегілерді атап өтеміз:

  – білім алушының тұлғасын, оның қайталанбас даралығын дамыту;  

  – шығармашылық ой мен қабілеттерді, дүниеге көзқарастың дамыту; 

  – белсенді және өзіндік жұмысқа қабілетін қалыптастыру; 

  – білім алушының білім беру үдерісінде табиғи, еркін дамуын жүзеге асыру. 
  Тұлғаға бағытталған тәсіл инновациялық білім беру стратегиясында өз шешімін табады. Мәселен, дәстүрлі оқыту әдістері мен тәсілдерін алмастыруға қолданылатын белсенді оқыту тәсіліне жататын әлеуметтік-психологиялық тренингтерде кеңінен қолданылады. 

Жеке тұлғаға бағытталған тәсілді пәнді оқытуда қолдану жеке тұлғаның белсенділігін арттыруға ықпал етеді. Жеке тұлғаны дамытуға бағытталған оқыту білім алушыға білім беріп қана қоймай, әр білім алушының бейімділігін анықтап, тұлғалық негізіне қарай білім беруі тиіс. Осы ретте жоғары оқу орнына дейінгі дайындықта  білім алушының табиғи қабілетін зерттеу арқылы оған болашақ мамандығына бағдар беру де жүзеге асырылуы көңілге қонымды.
Жоғары оқу орнына дейінгі дайындық кафедрасының жұмыс тәжірибесінде тұлғаға бағытталған тәрбие беру бірқатар іс-шаралар арқылы көрініс табады. Осы тұста куратор-эдвайзер топтағы шетелдік әрбір тыңдаушы туралы, оның қызығушылықтары мен қабілеттері туралы, отбасылық жағдайы туралы, келген жері туралы мәліметтер базасын жасап, оларға психологиялық-педагогикалық мінездеме береді. Осыған сәйкес тәрбие үдерісінде әрбір тыңдаушының тұлғасына бағытталған тәсіл белсенді түрде қолданылады. Әсіресе тәрбие беру кеңістігіне ерекше назар аударылады. Мәселен, тыңдаушылардың қызығушылықтары бойынша түрлі клубтарға, спорт үйірмелеріне қатысуына, ғылыми-зерттеу жұмыстарымен айналысуға жағдай жасалынған. Тыңдаушылар түрлі мәдени-көпшлік іс-шараларға, ғылыми конференциялар мен байқауларға қатысу арқылы өздерінің қабілеттерін ашып, оны дамыту мүмкіндігіне ие болады.   

  Сонымен, білім мен тәрбие беруде тұлғаға бағытталған тәсілді қолдану білім алушылардың тұлғалық қасиеттерін қалыптастыруына, олардың өз қабілеттерін саналы түрде тәрбиелеп жетілдіруіне, тұлғалық адамгершілік қасиеттерін тәрбиелеуге зор ықпалын тигізеді.  

